歡喜做環保
定定聽人講「環保」，這是這馬上時行的運動，論真講起來，這應該是一種觀念，因為咱的環境汙染傷嚴重，為著予咱生活四序、身體健康，咱著愛保護環境，像講啉完飲料順手回收、厝裡的電火換較省電的電珠仔、菜若食袂完會使提去做肥料，遮攏總算是環保運動的一部分，定定做環保，資源再生，減少浪費，咱心肝頭嘛自然會快樂。
　　做環保誠簡單，一寡仔小撇步咱來分享一下，像講咱食果子，食賰的皮啦！子啦！攏當做糞埽擲掉，誠可惜！其實彼攏是寶，比如講王梨，咱刣王梨，慣勢共刣賰的皮提去擲掉，後擺毋通按呢，因為王梨皮會使提來煮食，共煮做飲料提去冰箱冰，熱天啉起來誠清爽，贏過啉水啉較多嘛袂解喙焦，這王犁水抑閣會使清腹內，小姐愛媠想欲減肥就毋免食藥仔抑是枵腹肚；抑閣有，若講灶跤煮飯煮甲臭火焦，鼎烏趖趖洗袂乾淨，共垃圾鼎佮王梨皮水做伙滾一下，一下子就清氣噹噹！
抑閣有檸檬，咱攏絞汁來啉，伊的粕咱攏無愛，其實伊的粕會使提來做保養品。這馬的查某囡仔，為著予皮膚白拋拋、幼綿綿，閣較濟錢嘛開會落去，效果有效無效，彼是毋知影，銀兩總是已經提去送予別人囉！我來教你一步免錢閣有效的方法，共檸檬絞賰的粕剾落來，毋通洗，直接囥入去清氣乾燥的玻璃矸仔內底，閣倒兩倍量的幌頭仔入去，囥佇冰箱冰兩禮拜，就是保濕效果一流的保養品，這著叫做「天然的上好」！
誠濟物件攏會使做環保，像講電視、冷氣用了就拔插頭、關開關；物件盡量食原味，生活簡單，嘛是一種環保；行路運動抑是騎鐵馬，身體好閣省汽油；人吹冷氣，咱就吹電風，省錢閣省電，猶閣袂感冒。做環保毋但予環境變好，咱自己的心情嘛會輕鬆，因為咱用心付出，愈做愈歡喜，鬱卒心頭開，脾氣會變好，生活著會愈四序，所以講，做環保實在好處誠濟啦！
